
ANDREMARIAK
AZKOITIARRENTZAT

azkoitiaguka.eusGUKA





3GUKA

Iñigo Etxaniz

Festaren lehertzea; denbora 
batez herri komunitateak ongi 
pasatzeko egiten duen paktua

G
ogoko dut festen 
aurreko lasaitasu-
na. Aurreko egu-
netan herria lasai 

egoten da, datorrenerako in-
darrak hartzen bezala. Abuz-
tuaren 14a iristen denean, 
11:00 aldera plazatik buelta 
bat ematen duenetakoa naiz. 
Atentzioa deitzen baitit zer 
bilakaera izaten duen plazak 
denbora gutxiren barruan. 
Ezerezetik, festa lehertzera.

Bandako kide izanik esze-
natokian egotea egokitzen 
zait 12:00ak baino zertxobait 
lehenago. Txupinazoa bo-
tatzen dutenean suziriaren 
eztandarekin pasatzen den 
segundotxoa ondo koor-
dinatzea garrantzitsua da 
musikariontzat, Ondo pasa 
andramaxek kantaren lehen 

doinuek jendearen aldartean 
behar bezalako eragina izan 
dezaten. Festaren lehertzeak 
hori suposatzen du niretzat; 
denbora batez herri komuni-
tateak ongi pasatzeko egiten 
duen paktua. Bazkaltzeko 
ordua iritsi arte bizitzen den 
giroa ederra izaten da. 

Inoiz entzun ez duena-
rentzat, arratsaldean Salbea 
entzuteko gonbidapena lu-
zatuko nioke, ateo, elizkoi 
edo dena delakoa izanik ere, 
elizak duen akustikarekin 
Salbea-ren lehen akordeek 
ileak tente jarriko dizkiola 
ziurtatzen diodalako. 

Gauean parranda gosea 
egoten da. Eta sarritan, jende 
gehien ibiltzen den gaua iza-
ten da. Bandako kideok, or-
dea, erlojuari begira ibili izan 

ohi gara hurrengo goizean 
goiz antzean kalejiran atera 
behar izaten garelako. Batzuk 
purrustaka, esnatzen ditu-
gulako; eta beste batzuk gus-
tura, goiz ereserkiak herria 
nola esnatzen duen entzu-
ten. Beti egoten da aurpegia 
zurbildutako norbait bandan 
alkatearen etxera bidean, lo 
gutxi egin duenaren seinale. 
Agian ohitura hori nahiko 
zaharkitua gelditu da. Musika 
banda alkatearen etxera joan 
eta ondoren udaletxetik eli-
zara ta bueltan korporazioari 
laguntzearena. Eguerdian 
kontzertua kontzejupean, 
eta arratsaldean pixka bat 
deskantsatu ondoren, berriz 
kalera buelta, kalean dagoe-
naren ikusmiran. 

Azken urteetan beti dago 

zerbait. Magoak, musika edo 
bestelako ikuskizunak. Ilun-
tzean afari paxara eta film la-
burrak ikustera. Poza ematen 
du sortzen duen ikusmirak, ez 
soilik plazan bertan baizik eta 
bai lehenago eta bai geroago. 
Pena ematen dit, ordea, parte 
hartze maila eskasa izatea. Ea 
jendea animatzen den. Guk 
behintzat oso ondo pasatzen 
dugu sortze prozesuan. 

Gauean, nahi duenak, berri-
ro parranda. San Roke eguna 
ere musikariontzat 'lan' eguna 
da. Aurreskua, eta gero, kon-
tzertua. Hori da usadioa. Ban-
dako kideok orduan hartzen 
dugu jai. Horregatik izango 
da, agian, betidanik parran-
darako egun egokiena iruditu 
izana. 

17a oso bestelakoa da. Umeak 

ditugunok ere goizean kalera 
ateratzeko egun ederra. Margo-
lariak kaleetan zehar, ganadua 
Plazaberrin, erraldoi eta bu-
ruhandiak plazatik ateratzen… 
Hirugarren eguneko maratoia 
eta azken egunaren arteko la-
saigune edo arnasgunea. Beste-
lako gauzak egiteko eguna.

Eta azkenik 18a; bereziki 
gazteek gozatzen duten egu-
na. Eguerditik hasi eta egune-
ko parranda ederra. Gauera 
luzatzeko aukerarekin noski, 
azken indarrak xahutzeko. 
Andramaxek duten ezauga-
rrietako bat horixe da. Egun 
bakoitzak bere izaera duela, 
eta festa beraren barruan fes-
tak bizitzeko eta gozatzeko 
era asko daudela. 

Ondo pasau andramaxek!

AGENDA

Abuztuak 10, larunbata
11:00. Martirietako Igoera, plazatik 
abiatuta eta Jokin Ormaetxea 
txirrindulari elkarteak antolatuta. 
Egunean bertan eman beharko da 
izena, 10:00etatik 10:45era, plazan.

Abuztuak 14, asteazkena
12:00. Andremarien hasierako 
txupinazoa, plazan. Musika Ban-
dak Ondo pasau Andramaixek 
joko du, eta gero, Azkoitia abestu-
ko dute Parrokiako Abesbatzak 
eta Iraurgi abesbatzak.
12:30. Azkoitiko, Txantreako eta 
Buztintxuriko erraldoien eta bu-
ruhandien kalejira.
17:00. Haur parkea, Balda plazan. 
19:00. Rockalean kale ikuskizuna.
19:50. Udal ordezkariak korpora-
zioan joango dira parrokiara, Txal-
kor txistulari taldeak lagunduta, 
Alkate soinua-ren doinupean.
20:00. Azkoitia 700 dela eta, 
Parrokiako Abesbatzak Te Deum 
kanta gregorianoa abestuko du. 
Ondoren, herritarrek Ignacio 
Busca Sagastizabalen Salbea eta 
Aita Nemesio Otañoren Ave Maria 
abestuko dituzte parrokian, zazpi 
eta bost ahotsetara, hurrenez 
hurren.
23:00. Nogen taldearen kontzer-
tua, herriko plazan.
23:00etatik 02:00etara. Dro-
gen kontsumoak eragiten dituen 
arriskuak saihesteko nahiz murriz-
teko eta genero erasoen aurkako 
babesgune zerbitzuak, parrokia-
ren aurrean.

Abuztuak 15, osteguna
09:30. Zubiondo Gaiteroak tal-
dearen kalejira.
10:00. Udal Musika Bandaren 
eta Txalkor txistulari taldearen 
kalejirak.
10:50. Udal ordezkariak korpo-

razioan joango dira parrokiara, 
Txalkor txistulari taldeak eta 
Musika Bandak lagunduta, Alkate 
soinua-ren doinupean.
11:00. Meza nagusia. 
12:00. Erraldoien eta buruhan-
dien kalejira, Zubiondo Gaiteroak 
taldearekin. 
13:00. Udal Musika Bandaren eta 
Txalkor txistulari taldearen kon-
tzertua, Kontzejupean. 
17:00. Pilota partidak, Gurea 
pilotalekuan. Caixabank Masters 
txapelketako partidak jokatuko di-
tuzte: batetik, Elordi eta Gabirondo 
Egiguren V.aren eta Tolosaren kon-
tra, eta bestetik, Peña eta Zabaleta, 
Zabalaren eta Imazen aurka. 
17:30. Simulagailuak eta Txiki 
Chef, plazan.
19:00. Magia poteoa.
19:30. Davila DJa, Balda plazan. 
20:00. Azkoitiko gimnastika 
erritmiko taldearen erakustaldia, 
parrokiaren aurrean.
20:00. Zubiondo Gaiteroak tal-
dearen kalejira. 
23:00. I love'80 taldearen kon-
tzertua, plazan.

Abuztuak 16, ostirala
09:30. Zubiondo Gaiteroak tal-
dearen kalejira. 
10:00. Txalkor txistulari taldearen 
kalejira. 
10:50. Udal ordezkarien korpo-
razioa parrokiara, Txalkor txis-
tulari taldeak lagunduta, Alkate 
soinua-ren doinupean. 
11:00. Meza nagusia. 
12:00. Erraldoien eta buruhan-
dien kalejira. 
12:15. Aurreskua, plazan. 
13:00. Udal Musika Bandaren eta 
Zubiondo Gaiteroak taldearen 
kontzertua, Kontzejupean. 
17:00. Ur parkea, Balda plazan. 
19:00. Benta Zaharreko Mutiko 
Alaiak taldearen kalejira. 
23:00. Suzko erroberak, Vulcano 
etxearen eskutik. 
23:30. Esne Beltza taldearen kon-
tzertua, plazan.

Azkoitiko suzko zezena. 

Abuztuak 17, larunbata
09:00etatik 10:00etara. Az-
koitiko Kultur Elkartearen XLI. 
Inazio Iriarte margo lehiaketarako 
zigilu jartzea, Portaleburu erakus-
keta aretoan. Lanak 14:00etatik 
15:00etara bitartean jasoko dituz-
te toki berean. 
09:30. Herriko trikitilarien eta dul-
tzaineroen kalejira.
09:30. Ganadu erakusketa, Plaza-
berrin.
11:00. Herriko trikitilari gazteen 
kalejira.
12:00. Erraldoien eta buruhan-
dien kalejira, Txalkor txistulari 
taldeak lagunduta.
12:00. Herri kirol jaialdia, plazan.
12:30. Jubilatuen meza, parrokian. 
14:30. Jubilatuen bazkaria, Elkar-
guneko Herriko Plaza aretoan. 
Bertan, aurten 90 urte betetzen 
dituzten herritarrak omenduko 
dituzte.
17:30. Kulki baserriko herri kirolen 
parkea, plazan.
18:00. Bikote Helduen Dantza 
Suelto Txapelketa, Balda plazan.
19:00. Deiadar txaranga, herriko 
kaleetan.
19:30. XLI. Inazio Iriarte margo 
lehiaketaren sari banaketa, Porta-
leburun. Jarraian, Juan Mari Arriza-
balagaren liburuaren aurkezpena.
22:00. Film Laburren XII. Lehia-
ketako lanen emanaldia eta sari 
banaketa, plazan.
23:10. Hauek taldearen kontzer-
tua, plazan.

Abuztuak 18, igandea
11:00. Atletismo saioa, Balda 
plazan. Ondoren, XXII. Andrema-
rietako Milia eta XXI. Kale Atletis-
mo Erakustaldia, Xeye atletismo 
taldeak antolatuta.
12:00. UK03 txaranga, herrian 
zehar.
14:30. Herri bazkaria, plazan.
16:30. Brincadeira batukadaren 
Merograde ikuskizuna, kaleetan.
17:30. Apar festa, Balda plazan.
18:30. Zezenak, Plazaberrin.
19:30. UK03, herrian zehar.
21:30. Gozategi taldearen kontzer-
tua, plazan.
00:00. Suzko zezena, herriko 
plazan.
00:15. Brincadeira batukadaren 
Glowdrums ikuskizuna, kaleetan.
23:00etatik 02:00etara. Dro-
gen kontsumoak eragiten dituen 
arriskuak saihesteko nahiz murriz-
teko eta genero erasoen aurkako 
babesgune zerbitzuak, parrokia-
ren aurrean.

Abuztuak 19 eta 20, astelehena 
eta asteartea
22:00. XIV. Diva-Sat idi dema 
saria, Gurea pilotalekuko pro-
balekuan.

Iritzia
Ana Azkoitia - Alkatea

A
zkoitia Azkottixe da guretzat. Andre Maria jaiak, 
andramaixek. Esaldi eta hitz egiteko modu horren 
atzean, autentikoa eta jatorra den herri oso bat dugu, 
pertsonek bezala, herriek ere izaera propioa baitute. 

Gure kasuan, 700. urteurrena ospatzen ari garela kontuan izanik, 
auskalo gure izaerak zer bilakaera eman duen gizaldiz gizaldi. 
Lehen eta orain, ordea, herri batek duen ondasunik handiena he-
rritarrak dira. Herria osatzen duten haur, nerabe, gazte, heldu eta 
adinekoak. Eurentzat, denontzat, egiten dira festak, herriko 
festak, andramaixek.

Herri oso baten ospakizuna da. Ezin dugunez mahai 
bakar baten bueltan denok eseri, kaleak hartuko 
ditugu datozen egunetan, festa egunei umorea, ko-
lorea, kantua eta irria jarri nahian. Sentimendu 
horrexegatik, festak batu egiten gaitu. Minak 
uztartzen gaituen moduan, baita zorionak ere.

Abuztuaren 14an lehertzen da festa gurean. 
Askorentzat ez da urte sasoirik aproposena, 
oporraldia tarteko, hondartza bazterren batean 
harrapatzen dituelako lehen hamabostaldiak. 
Baina, aizue, ba al da herriko jaiak baino arrazoi 
hoberik herrira bueltatzeko? Jaiez gozatu, eta 
ondoren atseden hartzeko paradisu txiki bat 
bilatzea ere proposamen tentagarria da.

Kontuak kontu, bakoitzak erabaki behar 
du festak nola bizi nahi dituen, eguneko 
eguzkipean edo gaueko ilunpean; erromerian 
dantzatuz edo kontzertuetan abestuz; pilota 
partidetara joanez edo siesta eginez; erraldoie-
kin batera paseatuz edo barraketan murgilduz; 
Salbea entzunez... aukera zabala da, eta ongi 
pasatzeko orduan, egitarauari dagokionez, muga 
bakarra norberak jartzen duena da.

Badira bestelako mugak. Guztion ardura da fes-
tetan gizalegez jokatzea, den-denok goza dezagun. 
Tolerantziak, errespetuak, berdintasunak, kon-
tsumo arriskuen prebentzioak edota gizatasunak, 
ondo pasatzeko grinak adinako pisua izan behar 
dute festetan. Bestela, herriko jaiak amesgaiz-
to bilaka daitezke baten batentzat edo 
batzuentzat. Ez gaitzala festetan 
inoren minak elkartu, zorio-
nak baizik.

Balekoak dira lagunartea, 
bokata, kalea, giro ona, umo-
rea, dantza... eta estutzen 
banauzue, baita reggaetoia ere, 
eta noski, euskaraz bada, askoz 
hobe!

Ondo pasau andramaixek!

Gure 
andramaixek!

«Asko gustatzen zaigu festetan 
sortzen den saltsa. 
Eta saltsa non, gu han»
Ekhia Larzabal eta Jon Ezeiza Azkoitiko erraldoien arduradunak

Iaz hartu zuten Ekhia Larzabalek (Azkoitia, 1991) eta Jon Ezeizak (Azkoitia, 1998) erraldoien 
ardura. Modu naturalean gertatu dela adierazi dute, buruhandiekin hasi eta hurrengo 
pausoa erraldoietara salto egitea dela iritzita. Aurtengo festetarako prest daude dagoeneko.

Nola hasi zineten erraldoiak 
eramaten?
EKHIA LARZABAL: Ia denei 
gertatzen zaien bezala, bu-
ruhandiekin hasi ginen. Az-
kenean, buruhandiak gus-
tatuz gero, hurrengo pausoa 
erraldoietara salto egitea da. 
JON EZEIZA: Gustuko dugu 
saltsa, eta mundu horretan 
sartuta geunden, baina 18 urte 
bete artekoa izaten da bu-
ruhandien ardura. Inguruan 
genbiltzan, eta halakoetan, 
norbait falta izanez gero, gogoa 
eta ganora dituzula ikusten ba-
dute, parte hartzera animatzen 
zaituzte. Hala, bati erreleboa 
hartzen diozu egun batean, 
hurrengoan beste bati... eta, 
poliki-poliki, kide finko izaten 
amaitzen duzu.
Iaz hartu zenuten ofizialki 
erreleboa. Zer moduz molda-
tu zineten?
E. L. : Dena berria zen... Egia 
da urte askotan irten gare-
la, baina ikusten ez diren lan 
asko egin behar izaten dira, 
eta gu iaz arte, ez ginen ho-
rren jakitun. Ordura arte, 
hitzordua jartzen zutenean 
azaltzen ginen, erraldoiak har-
tzen genituen, herrian itzulia 
egiten genuen eta kito, amai-
tuta. Inolako kezkarik gabe. 
J. E. : Erraldoiak non egoten 
diren jakin, horiek muntatu, 
jantzi, arropak garbiak dau-
dela ziurtatu... gauza asko 
dira, eta ez baduzu horren ar-
durarik, ez duzu imajinatzen 
hori dena dagoela egiteko.  
E. L. : Erraldoien kontuez ez 
ezik, buruhandienez ere ardu-
ratu behar dugu. Gauza asko 
dira, eta lehen ordurako berta-
ratzen baginen, orain ordu erdi 
lehenago egon behar izaten 
dugu. Beste modu batera an-
tolatu behar izan dugu, baina 
ondo moldatzen gara.
Urte askotan erraldoiak era-
maten ibilit ako Kinttelak 
bere ezagutza transmitituko 
zizuen, ezta?

J. E. : Bai, gauza pila bat azal-
du zizkigun. Dena ulertu ge-
nuen, baina urtebete igaro 
ondoren, erdiak ahaztu zi-
tzaizkigun... Zaila da, baina 
ondo moldatu gara. Egiari 
zor, bera hor izan dugu behar 
izan dugun guztietan. Uda-
leko brigadari ere esan zion 
guri laguntzeko. Bai Kinttela 
eta bai brigada, laguntzeko 
prest ditugu beti.

Azkoitiko festetan kalera ate-
ratzeaz gain, beste herrietara 
eramaten al dituzue erral-
doiak?
E. L. : Azpeitiko Santio festen ba-
rruan antolatzen duten Umeen 
Eguneko erraldoien desfilean 
parte hartzen dugu. Lehengoak 
ere joaten ziren Azpeitiko txa-
pelketara, eta orain guk hartu 
dugu horren erreleboa ere.
Eta zer moduz daramazue 
erraldoiak dantzan jartzea?
J. E. : Ez dugu dantzarik egi-
ten... Erraldoiak Azpeitiko 
Umeen Egunera eramaten 
ditugu eta han pasiera egiten 
dugu. Azkenean, han dantzan 
aritzen diren taldeak herriz 
herri ibiltzen dira, eta erral-
doien ohitura handia dute he-

rri horietan. Guk, ordea, ur-
tean behin ateratzen ditugu. 
E. L. : Txantreakoak [Nafarroa] 
edota Hondarribikoak [Gi-
puzkoa], adibidez, Azkoitiko 
festetan izango dira, eta bes-
te herrietan ere ibiltzen dira, 
festaz festa. Horiek txapelke-
tetan parte hartzen dute. Bai-
na lau erraldoi ekartzen badi-
tuzte, hogei pertsona dituzte 
lau erraldoi horiek mugitzeko.  
J. E. : Gu, berriz, sei erraldoi eta 
sei lagun gara. Ez dugu inoiz 
pentsatu dantzan hastea.
Erraldoiaren barruan zaude-
tela, kanpokoa ikusteko au-
kera duzue. Nola bizi dituzue 
umeen erreakzioak?
E. L. : Grazia egiten du egoerak, 
ume txikien erreakzioek ba-
tik bat. Urruti bazaude, ondo 
egoten dira, baina zirikatzera 
joaten bazara, ezinegona sar-
tzen zaie. Batzuk lehertu egiten 
dira eta negarrez hasten dira. 
Beste batzuk, berriz, gertura-
tu egiten dira, eta orduan gal-
derak egiteko aprobetxatzen 

dugu; erraldoia barrutik ikusi 
nahi al duten galdetzen diegu, 
eta normalean ausartzen dira. 
J. E. : Une politak sortzen dira, 
eta ederra izaten da hori. Gai-
nera, gaur egungo ume askok 
oso gustuko dituzte erral-
doiak, eta erraldoi txikien ika-
ragarrizko bildumak dituzte. 
E. L. : Ume batzuk ezagunak di-
tugu dagoeneko, eta gertura-
tu egiten gara haiengana hitz 
egiteko. Iaz haur bat agurtu 
nuen eskua erraldoiaren go-
natik aterata. Korrika joan zen 
amonarengana, eta haren go-
napean sartuta, modu berean 
agurtu ninduen. Polita izan 
zen.
Erraldoiekin atera beharra 
izateak eragina izaten al du 
festez gozatzeko orduan?
E. L. : Abuztuaren 14a ederra 
izaten da; kalera irten, eta erral-
doiekin desfilean gabiltzan bi-
tartean poteoa egiten dugu, 
fresko egoten gara. Egunez 
egun, ordea, poteoko garagar-
do kopurua gutxitzen joaten da. 

Gu, gainera, aldrebesak gara; 
14an egiten dugu ibilbide mo-
tzena, eta 17an herri osoa igaro-
tzen dugu. Pasada ederra har-
tzen dugu...
Fe s t e z  g o z a t z e ko  a u ke ra 
baduzue behintzat. Zer da 
gehien gustatzen zaizuena?
E. L. : Festetan sortzen den saltsa 
da ederra. Saltsa non, gu han. 
J. E. : Herriak behar duen edo-
zertan parte hartzen dugu: 
paella prestatu, erraldoiak 
atera, suzko zezenak... As-
kotan esaten diet kuadrilla-
koei gazteek erreleboa har-
tzen hasi behar dugula, bes-
tela ekintzak galdu egingo 
direla. Eta pena izango litza-
teke ohitura politak galtzea. 
E. L. : Gaupasa eginda ere, hi-
tza eman baduzu, bete egiten 
duzu. Gainera, badugu pizga-
rria; gure artean lehia modu-
ko bat dugu: hitzordura azke-
na iristen denak lehen potea 
eta txibien errazioa ordaindu 
behar ditu. Beraz, azkar mugi-
tzen gara.

«Grazia egiten du 
egoerak, ume  
txikien erreakzioek 
batik bat»

«Dena ulertu 
genuen, baina 
urtebete igaro 
ondoren, erdiak 
ahaztu zitzaizkigun»

«Askotan esaten 
diet kuadrillakoei 
gazteek erreleboa 
hartzen hasi behar 
dugula»

Jon Ezeiza eta Ekhia Larzabal, Azkoitiko plazan. 

F
e s t e t a k o  e g i -
tarauan, beste 
arlo gehienetan 
gertatzen den 
bezala, ekital-
d i a k  g e h i t z e n 

edo kentzen joan dira urteetan 
zehar. Horrela joaten dira he-
rriko festak izaera hartzen.

Hala, poliki-poliki, hainbat 
ekitaldi ohitura edo tradizio 
bilakatzen dira. Hori gertatu 
da Azkoitian Andre Maria egu-
neko –abuztuak 15– eta San 
Roke eguneko –abuztuak 16– 
bi ekintzarekin; Musika Banda 
alkatearen etxera joatea da bat, 

Andremariak: tradizioak, 
ohiturak eta berrikuntzak
Andre Maria jaietako egitaraua ekintzaz beterik dagoen arren, badira 
bi hitzordu berezi, tradizioarekin lotura estua dutenak: Musika Banda 
alkatearen bila joango da hilaren 15ean, eta udalbatzak dantza egingo du 
plazan hurrengo egunean. Bi ekintzen jatorriaz gehiago jakin nahi izan 
du Azkoitia Gukak.

Musika Banda Ana Azkoitia alkatearen bila joan zen, iaz. 

eta bestea, udal korporazioak 
aurreskua dantzatzea plazan. 
Baina nondik datoz? Zer-
g a t i k  m a n t e n d u  d i r a ? 
Alkatearen bila haren etxe-
ra joatearen ohitura ez da oso 
zaharra: data zehatzik jakin 
ezin den arren, demokrazia 
garaiko lehenbiziko alkatea-
rekin eman zioten ohiturari 
hasiera, baita jarraipena ere: 
Roman Suduperekin, hain 
zuzen ere. «1979. urteaz ari 
gara. Sudupe zen alkatea, eta 
Joxe Mari Larrañaga Xague 
zinegotzia. Haren ideia izan 
litekeela dirudi. Garaiko pen-

tsamoldeak oinarri hartuta, 
eta alkatearen emazteak asko 
sufritzen zuela eta, emaku-
mearen papera eskertzeko hasi 
ziren egiten etxera bisita», 
azaldu du Juan Bautista Men-
dizabal Azkoitiko kronista ofi-
zialak eta Ondare zinegotziak. 
Ordudanik, jarraipena izan du 
alkatearen bila joatearen ekin-
tzak; Andre Maria egunean, 
dianaren ondoren, Musika 
Banda alkatearen etxera joan 
ohi da, lore sorta batekin. Alka-
teak, berriz, mokadua ematen 
die bandako kideei. «Ekital-
diak detaile desberdinak izan 

ditu, baina urtez urte manten-
tzen joan den zerbait izan da», 
gaineratu du Mendizabalek. 
Ohitura horrek, ordea, izan 
ditu hainbat salbuespen: adi-
bidez, Pello Bastarrika alkatea 
Azpeitian bizi zenez, ez zioten 
egin bisitarik. Beste salbues-
penak emakume alkateekin 
egin dira: «Demokrazia garai-
ko Nere Zubizarreta, Urrategi 
Alberdi eta gaur egungo Ana 
Azkoitia alkateen kasuetan, 
bikotekideari eman izan zaie 
lore sorta. Garaiak aldatu egin 
dira, ez dago duela 45 urteko 
pentsamolderik gizartean, eta 

Pello Bastarrika 
alkatea Azpeitian bizi 
zenez, hari ez zioten 
egin bisitarik

Dantzan hasi zen 
lehendabiziko 
alkatea Ramon 
Unanue izan zen

emakumezkoa eta gizonezkoa. 
«Azkoitian zozketa egin zen 
hainbat aukeraren artean, eta 
San Roke atera zen. Gauza da 
San Roke abuztuaren 16an os-
patzen dela, eta garai hartara-
ko, egunak bazuen dagoeneko 
festa ukitu bat: abuztuaren 
14ko eta 15eko ekitaldi erlijio-
soen ondoren, ekintza zibilak 
egiten ziren; alardea, adibidez. 
Alardea egiten zen herriari ar-
mak erakusteko, eta horren 
ondoren, garaian esaten zen 
bezala, errefreskoa eskaintzen 
zitzaien gudariei. Errefreskoa 
gaur egun mantentzen den 

zerbait da», dio Mendizabalek. 
Alarde hura, ordea, poliki-po-
liki galtzen joan zen, eta man-
tendu zen eguneko ekintza 
bakarra aurreskua izan zen, 
prozesioarekin batera. «Izan 
ere, Azkoitian bazen aspaldian 
San Sebastian ermita bat, San 
Rokerekin partekatua, Men-
dikote bezala ezaguna den 
gunean. Prozesioa Mendiko-
tetik barrena egiten zuten, 
eta Ipar kalekoek –gaur egun 
Aizkibel kalea dena– egiten 
zuten dantza. Aizkibel kale 
inguruan zegoenez Umore 
Ona elkartea, bertako kideek 
hartu zuten egunaren ardu-
ra», azaldu du kronistak. 
Umore Ona elkarteko adine-
koak zeregin hori uzten joan zi-
ren, eta gazteek, haien lekukoa 
hartu zuten arren, dantza egin 
nahi ez zutela eta, Sahatsa tal-
deari eskatu zioten. «Hala ere, 
errefreskoa-ren ardurarekin 
jarraitu zuten. Errefresko hori 
beti izan da txakolina edo ardo 
txuria, eta Bitter Cinzano». 
Horrekin batera egiten du 
udalbatzak dantza plazan. Tra-
dizio edo ohitura hori 1989an 
berreskuratu zuen udalak, On 
Anastasio Albisu herriko seme 
izendatu zuenean. «Ekitaldi 
hura borobiltzeko, Ikerfolke-
ko Juan Antonio Urbeltzekin 
egon ginen, eta hark esandako 
moduan egin genuen emanal-
dia. Ordutik, berdin jarraitzen 
du. Izan ere, horren aurretik 
udalbatza udaletxeko bal-
koian egoten zen ikusten», 
adierazi du Mendizabalek. 
Hala, dantzan hasi zen lehen-
dabiziko alkatea Ramon Una-
nue izan zen. Ondoren, Asier 
Aranbarri alkatea izan zen zi-
negotziak ere dantzan jarri zi-
tuena. «Ekitaldi ederra izaten 
da, baina, esan beharra dago 
emanaldiari distira berezia 
Sahatsa dantza taldeak ematen 
diola…», amaitu du Mendiza-
balek.

ondo dago garai berrietara ego-
kitzea», adierazi du Mendiza-
balek.

Agurra eta 'errefreskoa'
Bestalde, San Roke eguneko 
tradizio garrantzitsuenetakoak 
udalbatzak plazan egiten duen 
dantza eta errefreskoa eskain-
tzearena dira. Azken horren 
historia bereziki aspaldikoa da: 
XVII. mendekoa. Garai hartan, 
Azkoitiko festak abuztuaren 
15ean bakarrik ospatzen ziren, 
baina garaiko Aita Santuak he-
rri guztiek bi jai egun behar zi-
tuztela erabaki zuen: bi patroi, 

Katalunian jaioa, Frantzian 
bizitakoa... Nola amaitu duzu 
Azkoitian?
Senarrarengatik. Bera, iza-
tez, Bilbokoa da, baina gero 
Frantziara joan zen, eta han 
ezagutu genuen elkar. Bilbo-
tarra izanagatik, familia du 
Azkoitian, eta urtero-urtero 
etortzen ginen bisitan. Gero, 
adinean aurrera egin genuen 
heinean, Azkoitian bizitzeko 
gogoa piztu zitzaion senarrari. 
Hasiera batean ez nintzen Az-
koitira etortzearen oso alde-
koa, pertsona oso helduak ba-
karrik ikusten nituen kalean, 
eta... Orain barre egiten dugu, 
pasiera egitera irteten gare-
nean helduak gu garelako!
Eta noiz eman zenuten pau-
soa?

Parisen etxe txiki batean bizi 
ginen; izan ere, han bi aukera 
daude: diru asko duzu, edo hi-
ritik kanpora joan behar zara. 
2000. urtean hemengo higie-
zinen agentzia batera joan gi-
nen, eta pisu bat bazutela ja-
kinarazi ziguten. Joateko eta 
ikusteko esan ziguten. Hala 
egin genuen, eta  etxean sar-
tzean, bertako argia eta San 
Martingo ikuspegiak ikustean, 
bertan geldituko ginela esan 
nion senarrari.
Asko kostatu al zitzaizun Az-
koitiko bizimodura ohitzea? 
Nolakoak dira azkoitiarrak?
Ez asko. Oso moldagarria naiz, 
ogiaren orearen gisan. Eta 
oso gustura bizi naiz Azkoi-
tian. Bertako jendea oso itxia 
da, baina horrek ez ninduen 

gehiegi harritu, Katalunian 
ere horrelakoak direlako, eta 
Frantzian ere bai. Horregatik 
ez zitzaidan axola jendea itxia 
izatea. Hala ere, gaur egun 
esan dezaket egin ditudala la-
gunak, benetako lagunak. Se-
narrak, gainera, familia eza-
gutu du, eta uste zuena baino 
gehiago dira. Oso erraza izan 
da dena.

«Azkoitian ohartu naiz 
gauza txikiek handiek 
baino gehiago balio 
dutela»
Montserrat Gonzalez Brancolini 
Udalak omenduko  duen herritarretako bat

Katalunian jaioa, Parisera 
joan zen bizitzera 
gaztetan Montserrat 
Gonzalez Brancolini. 
Han ezagutu zuen gaur 
egun senarra duen 
Antxon Elorza bilbotarra, 
Azkoitiko familia zuena. 
2001. urteaz geroztik bizi 
da Azkoitian, eta aurten, 
90 urte bete dituenez, 
udalaren aitortza jasoko 
du abuztuaren 17ko 
bazkarian, beste 33 
herritarrekin batera.

«Bertako jendea 
oso itxia da, baina 
horrek ez ninduen 
gehiegi harritu»

Et a  e u s k a r a z ,  z e r  m o d u z 
moldatzen zara? Kanpotik 
datozenentzat ikasteko zai-
la den hizkuntza dela diote.
Nik katalana hitz egiten dut, 
gaztelania ere bai, frantse-
sa, italiera pixka bat... baina 
euskararekin ezin izan dut. 
Katalana eta frantsesa oso an-
tzekoak dira, baina euskara 
beste mundu bat da. Ez dut 
ulertzea lortu izenondoen eta 
aditzen kokapena, adibidez. 
Behin gertatu zitzaidan gauza 
batekin ohartu nintzen ezin 
izango nuela euskara ikasi: 
kalean nindoala, emakume 
batek senarra non zegoen gal-
detu zidan; nik erantzun nion 
«etxean» zela [euskara ba-
tuan], eta bere erantzuna «a, 
etxin» izan zen [azkoitiarrez]. 

Zur eta lur geratu nintzen. Az-
koitian horrela esaten zela esan 
zidan. Egia da, agian, gehiago 
saiatu izan banintz lortuko 
nuela euskara ikastea, baina 
oso azkarra edo gaztea izan 
behar duzu horretarako, eta ni 
zaharregi harrapatu ninduen.
Andremarietako festetan uda-
lak omenduko dituenetako bat 
izango zara. Gogoz al zaude?
Jakinekoa zen, urtero egiten 
baitute 90 urtekoen omenal-
dia, baina, hala ere, gustura 
hartu dut albistea. Zain-zain 
nago. Bazkaltzera joango naiz, 
jendea ikusi, saltsan egon... 
Ziur oso ondo pasatuko dugula 
denok.
90 urte eta arrosa baino fres-
koago zaude. Zein da sekre-
tua, sekreturik bada?

Bada sekretu bat: irekita ego-
tea, harkorra izatea. Gauza 
politekin eta sutsuekin har-
korra naiz, eta hori aparteko 
arma dela esango nuke. Au-
rrez esan bezala, oso molda-
garria naiz. Parisen, adibidez, 
estimulu artistiko ugari ni-
tuen: antzerkia, musika, era-
kusketak... Neure margolanen 
erakusketak ere egin nituen. 
Orain, ordea, gauzak bereiz-
ten ikasi dut, balio dutenen eta 
balio ez dutenen artean. He-
men, Azkoitian, ohartu naiz 
gauza txikiek handiek baino 
gehiago balio dutela. Goizean 
jaiki, leihoa zabaldu eta San 
Martin ikustea, zeruaren ko-
loreak preziatzea... hori guztia 
ikaragarria da. Horrek guztiak 
bizirik mantentzen nau.

Aurtengo festen 
txupinazoa: Azkoitiak 
azkoitiarrentzat
Azkoitiko hiri gutunak 700 urte bete ditu aurten, eta data 
bereziaren harira, hainbat ekitaldi egin dituzte urtean 
zehar herrian. Hala ere, ekintzarik nabarmenenetakoa 
abuztuaren 14an izango da. Izan ere, udalak Azkoitiko 
herriari eskainiko dio aurtengo festen txupinazoa. Hain 
zuzen ere, udaletxeko balkoian izango dira aurtengo 
festetan parte hartuko duten eragile eta taldeetako kideak.

A
l fontso XI.a 
erregeak hiri 
gutuna eman 
zion Azkoi-
tiko hiribil-
duari 1324ko 

urtarrilaren 4an, eta beraz, 
aurten 700 urte bete dira 
gertaera hartatik.  1324ko 
urtarrileko egun hark zazpi 
mendeko historiaren hasiera 
ezarri zuen, eta horrek mar-
katu du, neurri handi batean, 
Azkoitian aurtengo urte er-
diaren agenda kulturala, data 
berezi hori oroitzeko ekitaldi 
ugari gauzatu baitituzte. 

Programaren hasiera ofi-
ziala sinbolismoz beteta egon 
zen. Hain justu, herriko eliza 
guztietako kanpaiek bate-
ra jo zuten urtarrilaren 4ko 
20:00etan. Gainera, San Mar-
tin ermita argiztatu zuten, 
hiribilduaren sorreran jokatu 

zuen paper garrantzitsua go-
goratzeko; izan ere, Azkoitia 
haren inguruan kokatu zen so-
rrerako urteetan. Hasiera sin-
boliko horrez gain, harrezkero, 
erakusketak eta organo kon-
tzertuak ere izan dira herrian. 
Era berean, askotariko kultur 
ekitaldiak antolatu dituzte urte 
osorako: kontzertuak, hitzal-
diak... Indar handiko beste bi 
proiektu ere badituzte esku 
artean: bi liburu argitaratuko 
dituzte urtemugaren aitza-
kian. Batean, Azkoitiko Erdi 
Aroko eta XVI. mendeko histo-

ria jasoko dituzte, eta bestean, 
berriz, 40 urtez Azkoitiko an-
dremarietan egin den margo-
lan lehiaketara aurkeztutako 
lanak bildu dituzte. Gainera, 
XIII. mendetik eta XVI.era ar-
teko Azkoitiko dokumentazioa 
transkribatzen ari dira, bai-
ta arkeologiari lotutako gaiak 
lantzen ere.

Ekitaldi garrantzitsuena
Urteurreneko ekitaldiak gore-
neko mailara, ordea, abuztua-
ren 14an iritsiko dira, andre-
marietako txupinazoarekin. 
Azkoitiko Udalak hala eraba-
kita, aurtengo festei hasiera 
emango dien suziria urteurren 
bereziari eskainia izango da. 
«Azkoitia 700 guztiona da. 
Andre Maria jaiak ere guztio-
nak dira. Horregatik, aurten 
txupinazoa herriak botatzea 
nahi dugu. Baina herritar guz-

Azkoitiko udaletxea, urtarrilaren 4an, zazpigarren mendeurrena ospatu zen egunean.

Festei hasiera 
emango dien suziria 
Azkoitiko urteurren 
bereziari eskainia 
izango da

tiok ezin garenez udaletxeko 
balkoian elkartu,  aurten-
go festetako egitaraua hartu 
dugu jarraibide gisa, eta anto-
latutako ekintzetan, era bate-
ra edo bestera, modu aktiboan 
parte hartzen duten Azkoitiko 
taldeetako ordezkariak eta he-
rritarrak gonbidatuko ditugu 
balkoira», azaldu du Azkoiti-
ko Udalak.

Festak posible izan daite-
zen, herritarren parte hartzea 
ezinbestekoa da, eta denentzat 
ez bada ere, askorentzat parte 
hartze hori lan bilakatu ohi da. 
«Lana edo aisia tarteko, herri-
tar askok parte hartzen dute 
festetako egitarauan, eta festa 
leherraraziko duen txupina-
zoko momentuan, talde eta 
pertsona horiek ordezkatuta 
egotea garrantzitsua da, denon 
artean egiten ditugulako fes-
tak, eta euren ekarpenik gabe, 

ezingo liratekeelako jaiak an-
tolatu», gaineratu du udalak. 
Modu horretan, abuztuaren 
14ko eguerdian, Azkoitiko 
udaletxean izango dira aur-
tengo festetan parte hartuko 
duten eragile eta taldeetako 
kideak: txistulariak, erral-
doiak eta buruhandiak erama-
ten dituztenak, boluntarioak, 
kirolariak, dantzariak eta 
abesbatzakoak, besteak beste.

Estreinaldi bat
Azkoitiko herriaren urteurren 
bereziaren omenezko txupi-
nazoarekin batera, eta urtero-
ko ohiturari jarraituz, Musika 
Bandak Ondo Pasau Andra-
maixek joko du, eta jarraian, 
Azkoitia abestuko dute Parro-
kiako Abesbatzak eta Iraur-
gi abesbatzak. Aurten, ordea, 
bada berrikuntza bat: Migel 
Mari Azpiazuk konposatutako 

San Martin obra estreinatuko 
dute festei hasiera emateko 
unean.

Gainera, inklusioa bultza-
tzeko bidean, duchenne gaitza 
duten pertsonentzako gune bat 
egokituko du udalak plazan 
txupinazoaren unean. Horri 
lotuta, era berean, musikarik 
gabeko ordua izango da feste-
tan barraketan; egunero, abuz-
tuaren 14tik 18ra, 18:00etatik 
19:00etara bitartean. 

Duchenne 
gaitza duten 
pertsonentzako 
gune bat egokituko 
du udalak plazan 
txupinazoaren unean

Dantzariak Plazaberrin, 1951 urtean. KUTXA FOTOTEKA (PACO MARIN)

Zer zerbitzu eskainiko ditu-
zue?
Informazioa, aholkularitza eta 
genero eraso matxisten aurka-
ko babesa eskaintzen dituen 
gune mugikorra da gurea. Ha-
rreman eta sexualitate osasun-
tsuak bultzatzea du helburu, 
prebentzioa osotasunean lan-
duz eta jai inguruneetara hur-
bilduz. Harremanen zein se-
xualitatearen inguruko ahozko 
zein paperezko informazioa 
ematen dugu, sexu segurua 
izateko materiala banatzen 
dugu, sexualitatearen eta ha-
rremanen inguruko aholkula-
ritza zerbitzua ere badugu, eta 
azkenik, Babes Gunea dugu, 
genero indarkeriari aurre egi-
teko bitartekoekin: babes fisi-
koa, laguntza emozionala, in-
formazioa eta aholkua eskain-
tzen ditugu, besteak beste.
Zer-nolako garrantzia du ho-
rrelako gune bat izateak he-
rriko festetan?
Oso garrantzitsua da. Harre-
man erotikoetan, adibidez, 
Araba, Bizkai eta Gipuzkoako 

15 eta 29 urte bitarteko gaz-
teen %18,4k arriskuko sexu jo-
kabideak izan dituztela diote. 
Hiesari dagokionez, sexu jo-
kabideak birusa transmititze-
ko bide nagusia bilakatu dira, 
eta, gaur egun, hamar kasutik 
bederatzitan dira birusaren 
transmisio bide nagusia. Sexu 
transmisiozko infekzio guztien 
kasuak ere ugaritu egin dira. 
Heren batek bakarrik adierazi 
dute kondoia erabiltzen dutela 
bagina edota uzki bidezko koi-
toan, eta soilik %4k erabili dute 
aho-genital bidezko harrema-
netan.

Bestalde, azterketek agerian 
utzi dutenez, genero indarke-
riaren biktimak diren ema-
kumeak gero eta gazteagoak 
dira. Euskadiko salaketen %42 
32 urtetik beherako emaku-
meek jartzen dituzte. Argi dago 
nerabeen eta gazteen artean 
estereotipo matxistak areago-
tzen ari direla, eta aldi berean, 
kontrolean eta jeloskortasu-
nean oinarritutako maitasun 
ereduetako jarrerak eta joka-

bideak ari direla normaltzen. 
Horregatik, berdintasunezko 
eta begirunezko harremanak 
lortzeko, abusuzko harrema-
nak saihesteko eta harreman 
osasuntsuak bultzatu ahal 
izateko, premiazkoa dela uste 
dugu ekintza bereziak eta be-
rritzaileak sustatzea. Jai ere-

muetan, alkoholak eta bes-
telako substantziek euforia 
sentipena areagotzen dute, eta 
ondorioz, indarkeria kasuak 
ugaritzen dira: irain sexistak, 
ukituak nahiz eraso larriagoak. 
Giro normal batean izan ohi ez 
ditugun jarrera batzuk badiru-
di jaietan libreki onartzen di-
tugula. Eta are kezkagarriagoa 
da askotan drogen kontsumoa 
emakumeen eta LGTBI pertso-
nen aurkako indarkeria justi-
fikatzeko aitzakia moduan era-
biltzea.
Nolakoa izaten da herrita-
rren erantzuna? Zer profile-
tako jendea joan ohi da zuen 
gunera?
Orokorrean, gazteak etortzen 
dira. Baina familia asko ere 
hurbiltzen dira material bila 
edo eskerrak ematera, eta hori 
zoragarria da.
Zeintzuk izaten dira galdera 
edo zalantza nagusiak?
Zalantza gehienak osasun se-
xualaren inguruan izaten dira. 
Gainera, kanpaina bat ere ba-
dugu horri lotuta: Alua tapatu 

eta gozatu, infekzioak emaku-
meen artean izugarri igo dire-
lako (heterosexualen, lesbia-
nen eta bisexualen artean).
Indarkeria kasu baten au-
rrean, zer pauso jarraitzen 
dituzue?
Ahalik eta intimitate eta go-
xotasun handiena eskaintzen 
dizkiogu eraso egin dioten 
pertsonari, karpako argiak 
itzaliz eta furgoneta barrura 
sartuz.  Lasaitzen joaten den 
heinean, dauden aukerak azal-
tzen dizkiogu: ospitalera joan 
nahi al duen, salaketarik jarri 
nahi duen... galdetzen diogu. 
Garrantzitsuena da erasotuak 
jakitea eraso sexual baten os-
tean ez dagoela salaketa jar-
tzera behartuta, eta ospitalera, 
Gizarte Zerbitzuetara edota 
Udaltzaingora jo dezakeela, sa-
laketa jartzera behartua egon 
gabe. Ospitalera joatea oso ga-
rrantzitsua dela ere jakin behar 
du, erasoaren ondorioak arin-
tzeaz gain, laginak hartu ahal 
izango dizkiotelako, aurrerago 
salaketa jarri nahiko balu.

«Familia asko etortzen dira 
material bila edo eskerrak 
ematera, eta zoragarria da»
Veronica Huerto SexuBizi prebentzio programaren arduraduna

Sexualitate eta harreman osasuntsuak bultzatzeko eta erasoen aurka 
egiteko puntu morea jarriko du udalak jaietan. Abuztuaren 14an eta 18an 
eskainiko du zerbitzua BiziBitxi psikologia eta sexologia osasun zentroak.

«Ahalik eta 
intimitate eta 
goxotasun handiena 
eskaintzen dizkiogu 
eraso egin dioten 
pertsonari»

«Zalantza gehienak 
osasun sexualaren 
inguruan izaten 
dira»

GUKA

Oina oina oina oina oina oina oina oina. SINADURA / AGENTZIA

Herri bazkaria, datuetan 

• Noiz? Abuztuaren 18an, festen azken egunean.
• Noiztik? 1986. urte ingurutik antolatzen du Azkoitiko Udalak. Lehenago ere egiten zen, baina bakoitzak bere etxetik eramaten zuen bazkaria.

• Non? Azkoitiko plazan. Eguraldi txarra eginez gero, Berdura Plazan eta plazako arkupeetan.• Zenbat pertsonarentzat? 1.400 txartel banatzen ditu udalak. Euria eginez gero, 1.400 lagun horiek lekua ziurtatuta dute.
• Zenbat arroz? 130 kilo arroz kozinatzen dituzte herri bazkarirako. Horrez gain, 220 kilo txorizo eta haragi (oilaskoa, saiheskia eta txerri saiheskia) erabiltzen dituzte.• Zenbat boluntario behar dira? Urtero-urtero hamar eta hamabi lagun biltzen dira bazkaria prestatzen laguntzeko.

• Zenbat denbora? Bi ordu eta erdi behar izaten dituzte paella egiteko.

Festetan ere,  
sasoi betean
Azkoitiarrek sasoi betean amaitzen dituzte Andre 
Maria festak. Aurtengo abuztuaren 18an, XXII. 
eta XXI. edizioak beteko dituzte Xeye atletismo 
taldeak antolatzen dituen Miliak eta Atletismo 
Erakustaldiak. Atletismo modalitate bereziak 
ezagutzeko aukera izango dute herritarrek berriro 
ere, eta aldaketa txiki bat ere izango du aurtengo 
Miliak: ibilbide berria estreinatuko dute.

Kirolari bat pisua jaurtitzen. 

A
t l e t i s m o a 
festen egita-
rauaren bai-
tan aurkitzen 
b a d a  g a u r 
e g u n ,  J o s e 

Antonio Zulaikaren «errua» 
dela esan daiteke. «Hura izan 
zen andremarietan atletismoak 
bere lekua izan behar zuela 
esan zuena. Hala, lehenda-
biziko urte hartan txapelketa 
moduko bat antolatu genuen; 
txapeldunen arteko milia. Gi-
puzkoako eta Nafarroako tal-
de onenek parte hartu zuten, 
herriko taldeekin batera. Urte 
hari jarraipena emanez, biga-
rrengoan atletismo erakustal-
dia sartzea erabaki zen, gorako 
jauzia eta pisu jaurtiketa mo-
dalitateekin», agertu du Xeye 
atletismo taldeko lehendakari 
den Joseba Agirrek.

Urtez urte indarra hartzen 
joan da atletismo saioa. Miliak, 
adibidez, XXII. edizioa beteko 
du aurten, eta erakustaldiak, 
XXI. edizioa. Erakustaldiak iaz 
bete zituen 20 urte, eta urteu-
rren berezia ospatzeko Gari 
Garmendia pisu jaurtitzailea 
ekarri zuen Xeye taldeak. Gar-
mendia harri-jasotzaile gisa 

hasi da, eta 100 kiloko harria 
hogei alditan jaso zuen iaz Az-
koitian, erakustaldi moduan. 

Hala ere, denboarekin for-
matuan aldaketak izan dira. 
Erakustaldiak, adibidez, al-
daketa gutxi izan ditu, urte 
batean luzera jauzia egin zu-
ten, baina gorako jauzia eta 
pisu jaurtiketa modalitateekin 
mantendu da. Miliak, aldiz, 
aldaketa ugari izan ditu, ibil-
bideari dagokionez. Aurten, 
adibidez, ibilbide berria estrei-
natuko du: «Bi ibilbide desber-
din izan ditu Miliak urte haue-
tan, baina aurten, hirugarrena 
estreinatuko dugu. Izan ere, 
trafikoa moztu beharra izaten 
dela eta, aldaketa egiteko es-
kaera izan dugu. Hala, aurten-
go ibilbidea eliza atarian hasi-
ko da eta Santa Klara parean 
bukatu, 400 metroko luzera 
izango du. Bi joan-etorri egin 
beharko dituzte korrikalariek, 
1.600 metro eginez. Probatzea 
erabaki dugu; ikusleentzat ho-
bea izango dela uste dugu, ko-
rrikalariak gehiagotan ikuste-

ko aukera izango dutelako. Ea 
ondo joaten den!».

Denei zabalik
Parte hartzaileei dagokienez, 
gehienak gipuzkoarrak izaten 
dira. «Baditugu pertsonalki 
ezagutzen ditugun entrena-
tzaileak, eta haiek entrenatzen 
dituzten edota ezagutzen di-
tuzten kirolariak ere etortzen 
dira: Madrildik eta Valentzia-
tik, adibidez. Parte hartzea, 
ordea, edozein modalitatetan, 
Milian ere, irekia da. «Nahi du-
ten denek parte har dezakete, 
baita herrikoek ere, eta saia-
tzen gara horiek zirikatzen. Jai 
giroan baiezkoa ematen dute 
batzuek, baina eguna iristean 
ez dira ausartzen», dio Agi-
rrek.

Eskualdean atletismorako 
instalakuntza egokirik ez iza-
teak eragina baduela uste du 
Agirrek: «Gertuen ditugun 

pistak edo entrenatzeko insta-
lazioak Zumarragan eta Elgoi-
barren ditugu. Horrek eragi-
ten du eskualdean modalitate 
berezi horietako kirolaririk ez 
izatea; izan ere, oso proba tek-
nikoak dira, eta gutxieneko 
baldintza batzuk betetzen di-
tuzten azpiegiturarik ez bada-
go, zaila da kirol horiek egiten 
hastea».

Atletismoa festetako azken 
egunerako uztea, agian, ez da 
herritarrak parte hartzera ani-

Aurtengo ibilbidea 
eliza atarian hasiko 
da eta Santa Klara 
arte luzatuko da 

Atletismoa 
erakusteko balio 
izaten duela egunak 
adierazi du Xeyek

matzeko modurik onena: «Ez 
dugu maila handiko probarik 
nahi, guk giroa nahi dugu, bai-
na ez da erraza festa egun guz-
tien ondoren horrelako zerbai-
tetan hastea. Pisu jaurtiketan, 
adibidez, zazpi kiloko bola iza-
ten da; seiko esne kaxa baino 
pisutsuagoa. Hori jaurtitzea ez 
da erraza, are gehiago metro 
askotara. Teknika ere behar da. 
Umeak bai animatzen dira, 10-
12 urte bitartekoak, eta batik 
bat, korrika egitera», adierazi 
du.

Hala ere, Xeyeko lehenda-
kariaren hitzetan, atletismoa 
erakusteko balio izaten du 
egunak: «Korrikalari ugari 
daude Azkoitian eta Azpeitian, 
baina beste modalitateak zaila 
da kalean ikustea. Pisu jaurti-
ketako kirolariek, adibidez, ez 
dute ohiko gorpuzkera izaten: 
handiagoak eta indartsuagoak 
izaten dira. Hori guztia ikustea 
aberasgarria da».

A
rtista, idazlea, 
eta Inazio Iriar-
te lehiaketako 
epaimahaikidea. 
Osagarri horiek 

guztiak batuz gero, normalena 
zen Juan Mari Arrizabalagak 
lehiaketaren historia idatziz 
biltzeko ardura hartzea. 

Pasio pertsonal gisa abiatu 
zuen proiektua Arrizabalagak: 
«Duela 40 urte ezinezkoa zen 
argazkiak koloretan ateratzea, 
baina posible izan zenean, afi-
zioz hasi nintzen lehiaketako 
koadroei argazkiak ateratzen. 
Gainera, 25. urteurrenean era-
kusketa antolatu zuen Azkoi-
tiko Udalak, urte horietako 
margolan sarituekin, eta egoe-
ra hori aprobetxatu nuen ar-
gazkiak ateratzeko. Harrezke-
ro, urtero atera ditut. XL. ur-
teurrena gerturatzen ari zela, 
zer egin nezakeen pentsatzen 
hasi nintzen, eta Juan Bautis-
ta Mendizabalekin hitz egin 
ondoren, liburuaren ideia otu 
zitzaigun. Ordudanik, lana, 
lana eta lana egin dut liburua 
egia bilaka zedin», azaldu du. 
Azkoitia ‘Ignacio de Iriarte’ 

margo lehiaketa. 40 urte li-
buruak 294 orrialde ditu, eta 
hainbat ataletan antolatu-
ta dago: margo lehiaketaren 
inguruko azalpenen idatzi 
batekin hasten da liburua, ja-
rraian 40 urteetako lan sari-
tuak daude bilduta, ondoren 
Juan Bautista Mendizabalen 
artikulu bat dator, beste atal 
batean saririk jaso ez baina 
kalitate handia duten margo-
lanak daude, Sevillako Uni-
bertsitateko katedratiko batek 
idatzitako Inazio Iriarteren bi-
bliografia ere jaso da, eta azke-
nik, kalean egindako argazki 
anekdotikoak aurki daitezke.

Informazioz eta historiaz 
beteriko liburua da, beraz, eta 
abuztuaren 17an, aurtengo 
lehiaketaren sari banaketa-
ren ondoren aurkeztuko dute. 
«Oso gustura gelditu naiz 
emaitzarekin. Lana erruz egin 
dut, baina lan dotorea egin 
izanaren poza sentitzen dut», 
adierazi du Arrizabalagak.

 Lehiaketaren arrakasta
Inazio Iriarte lehiaketak 41. 
edizioa izango du aurtengoa, 
eta Azkoitiko festen barruan, 
leku garrantzitsua izaten ja-
rraitzen du; urtez urte, Euskal 
Herriko margolari garrantzi-
tsuenek parte hartzen dute 
bertan. «Herri txiki batean 
horrenbeste urtez mantendu 
izana ikaragarria da; gaine-
ra, parte hartze izugarria du. 
Baina, batik bat, herriaren 
erantzuna nabarmenduko 
nuke; margolariek nola lan 
egiten duten ikusi, sari bana-
ketara eta erakusketara joan... 
Azkoitiak benetako interesa 
agertzen du, eta hori da arra-
kasta», amaitu du artista az-
koitiarrak.

40 urteko margoak 
hitzetan jasota
Inazio Iriarte margo lehiaketak bete dituen 40 urteak jaso ditu 
liburu batean Juan Mari Arrizabalaga artistak. Aurtengo festetako 
lehiaketaren egunean, abuztuaren 17an, aurkeztuko dute 'Azkoitia 
Ignacio de Iriarte margo lehiaketa. 40 urte' izeneko lana.

Juan Mari Arrizabalaga artista eta idazlea, eta liburuaren azala. 

«Lana erruz egin dut, 
baina lan dotorea 
egin izanaren poza 
sentitzen dut»

«Azkoitiak benetako 
interesa agertzen 
du, eta hori da 
arrakasta»

